
Ágrip 

Í þessari skýrslu er greint frá eftirliti með jarðhitasvæðum Hitaveitu Akureyrar og gefið 
yfirlit um orkubúskap hennar á árinu 1999. Svipaðar yfirlitsskýrslur hafa verið gefnar úr 
árlega um nærri 20 ára skeið. Að þessu sinni er formi skýrslunnar breytt á þann hátt að 
mikið af myndum og töflum sem áður hafa fylgt eru nú birtar á Jarðhitavef 
Rannsóknasviðs Orkustofnunar á veraldarvefnum. Jarðhitavefur ROS er settur upp til að 
bæta aðgang að rannsóknaniðurstöðum og ýmsum upplýsingum um jarðhitavinnslu í 
landinu. Vefurinn er enn á tilraunastigi og ekki opinn almenningi í heild sinni. Sett hefur 
verið upp sérstök síða á jarðhitavefnum fyrir Hita- og vatnsveitu Akureyrar 
(Norðurorku) þar sem vinnslueftirlitsupplýsingar verða birtar í framtíðinni. Slóðin 
þangað er http://www.os.is/ros/jardhitavefur/hva. 

Orkuvinnsla HVA jókst um 1,4% milli áranna 1998 og 1999. Þetta er heldur minni 
aukning en árið á undan sem að hluta til skýrist af  hærri ársmeðalhita árið 1999. Ef litið 
er yfir lengra tímabil sést að meðalvöxtur orkunotkunar hefur vaxið um nálega 2% á ári 
frá 1986 til 1999. Engu að síður jókst vinnsla úr jarðhitasvæðum um 2,4% frá 1998 og 
veldur þar einkum minni notkun á rafskautakötlum.  Álag á jarðhitasvæðin fer því 
vaxandi og nam nýting þeirra samanlagt um 93% af áætlaðri vinnslugetu til langs tíma. 
Það er óæskilega mikið álag og skapar hættu á aflþurrð í kuldaköstum síðla vetrar. 
Vinnsla á Ytri-Tjörnum var umfram vinnslugetu en talsvert undir á Glerárdal og 
Þelamörk. Tiltölulega mikil vinnsla á Ytri-Tjörnum hefur vel merkjanleg áhrif á 
vatnsborð á Laugandi og væri trúlega komið í óefni ef niðurdælingin drægi ekki 
verulega úr vatnsborðslækkuninni. 

Hiti vatns úr holu HN-10 heldur áram að lækka, en með heldur meiri hraða en 
líkanreikningar frá 1999 spáðu. Hitinn var 79,1°C að meðaltali árið 1999. Þetta stafar af 
innstreymi grunnvatns í efri hluta jarðhitageymisins. Þá virðist vatn út LN-12 á 
Laugalandi hafa kólnað um 1,5°C síðan niðurdælingin hófst en ekki er að sjá 
merkjanlega kælingu í hinum tveimur vinnsluholunum á Laugalandi. Þó eru holur LJ-12 
og LJ-5 mun lengur að ná fullhita eftir dæluhlé en áður var. Er það talið stafa af auknu 
niðurrennsli í holunum sjálfum. Hiti vatns úr öðrum vinnsluholum veitunnar er 
óbreyttur þrátt fyrir að búist hefur verið við kólnun vatns úr holu LÞ-11 á Þelamörk. 

Niðurdælingarverkefninu á Laugalandi lauk árið 1999. Meginniðurstöðurnar eru að 60-
70% af því vatni sem dælt er niður skilar sér sem hrein viðbót við vinnsluna miðað við 
óbreyttan niðurdrátt. Það jafngildir 24 GWst aukningu á ári sem er um 8 % af 
orkuframleiðslu veitunnar.  Kostnaður við þessa orkuframleiðslu er talinn nema 0,6 
kr/kWst og er það að stærstum hluta afskriftir af stofnkostnaði. 

Engar óvæntar breytingar er að sjá  í efnasamsetningu og leiðni vatns úr vinnsluholum 
veitunar og þær breytingar sem sjást eru hægfara og í samræmi við það sem búast má 
við.  

1. INNGANGUR 

Í þessari skýrslu er fjallað um orkubúskap og eftirlit með vinnslu jarðhita á 
vinnslusvæðum Hitaveitu Akureyrar árið 1999.  Fjallað er um vinnslu og vatnsborð á 
vinnslusvæðunum, breytingar á hita og efnainnihaldi vatns úr vinnsluholum, 
orkubúskap veitunnar og framtíðarhorfur.  Skýrslan er þó öllu umfangsminni en venja er 
þar sem myndum, sem sýna hin ýmsu gögn, hefur verið fækkað umtalsvert.  Aðeins eru 
birtar myndir, sem fjallað er sérstaklega um í skýrslunni.  Allar myndirnar eru hins 
vegar birtar á jarðhitavef Rannsóknasviðs Orkustofnunar, slóðin er 
http://www.os.is/ros/jardhitavefur/hva Þessi birting á myndum á vefnum er hugsuð sem 
fyrsti áfangi í þá átt að draga úr stærð og umfangi skýrslna og þar með útgáfukostnaði 
en gera jafnframt áhugasömum kost á að nálgast allar nauðsynlegar upplýsingar á 
internetinu.  
 
Rannsóknasvið Orkustofnunar (ROS) vinnur nú að því að koma upp svokölluðum 
jarðhitavef á heimasíðu sinni. Þar er ætlunin að birta gögn og skýrslur er varða rekstur 
hinna ýmsu hitaveitna sem ROS þjónustar með rannsóknum, eftirliti með vinnslu og 
ráðgjöf. Jafnframt er hægt að setja inn á vefsíðurnar samtímaupplýsingar t.d. um 
vinnslu, vatnsborð og hita í borholum hitaveitnanna ef þessar stærðir eru mældar 
stafrænt og komið upp til þess gerðu söfnunartæki á mælistað.  
 
Jarðhitavefur þessi er enn ekki opinn almenningi eða aðgengilegur beint frá heimasíðu 
stofnunarinnar heldur verða menn fyrst um sinn að þekkja slóðina inn á hann eins og þá 
sem hér er gefin upp. Búið er að setja upp drög að vefsíðu vegna Hitaveitu Akureyrar en 
talsvert vantar enn upp á að hún geti talist boðleg til almennrar kynningar.  
 
Árið 1999 vann hitaveitan heitt vatn á sex jarðhitasvæðum: á Botni, Ytri-Tjörnum, 
Syðra-Laugalandi og Reykhúsum í Eyjafjarðarsveit, á Glerárdal og á Laugalandi á 
Þelamörk. Mynd 1 sýnir staðsetningu þessara svæða. Árið 1999 lauk tilraun með 
niðurdælingu bakrásarvatns á Laugalandi í Eyjafjarðarsveit, sem hófst í tilraunaskyni 
árið 1997. Niðurdælingunni verður þó haldið áfram, sem einum þætti í rekstri 
Laugalandssvæðisins. 

Mynd 1. Yfirlitsmynd af vinnslusvæðum Hitaveitu Akureyrar. 

2. VINNSLA OG VATNSBORÐ 

2.1. Gagnasöfnun 
 
Hitaveita Akureyrar safnar vikulega gögnum um vinnslu og vatnsborð á 
jarðhitasvæðunum, eins og verið hefur síðustu tvo áratugi.  Vinnslan er mæld með 
aflestrum af rennslismælum og vatnsborð mælt í þeim vinnsluholum þar sem mælirör 
eru í lagi. Jafnframt er vatnsborð mælt í allmörgum öðrum borholum. Nú er svo komið 
að tölvustýrður stjórn- og eftirlitsbúnaður hefur verið tengdur við allar vinnsluholur 
Hitaveitunnar, sem skráir mjög þétt vinnslu og vatnshita, ásamt fleiri þáttum. Enn er 
vatnsborð þó mælt handvirkt í flestum vatnsborðsholum, að undanskilinni holu LN-10, 
og þá er toppþrýstingur á LJ-8 einnig mældur samfellt. Eina vinnsluholan sem ekki 
hefur enn verið tengd stjórn- og eftirlitsbúnaðnum er hola RWN-7 á Reykhúsum. Í töflu 
1 er gefið yfirlit um eftirlitsmælingarnar árið 1999.  

Tafla 1. Yfirlit um mælingar á vinnslusvæðum Hitaveitu Akureyrar árið 1999. 

 
Vinnslusvæði Hola Vinnsla Vatnsborð og vatnshiti 
Botn BN-1 mælt samfellt ekkert mælirör 
  HN-10 mælt samfellt mælirör bilað 
  BÝ-3  mælt vikulega 
Syðra-Laugaland LJ-5 mælt samfellt mælt u.þ.b. vikulega 
 LJ-7 mælt samfellt mælirör bilað 
  LN-12 mælt samfellt mælirör bilað 
  LJ-8 niðurd.mæld samfellt þrýst. mældur samf. 
  LN-10  mælt samfellt 
Ytri-Tjarnir TN-4 mælt samfellt ekki mælt 
 TN-2  mælt vikulega 
Glerárdalur GÝN-7 mælt samfellt mælirör bilað 
Laugaland á Þelamörk LÞN-11 mælt samfellt mælt vikulega 
Reykhús RWN-7 mælt hálfsmánarlega mælt hálfsmánaðarlega  
Grísará GG-1  mælt vikulega 
 
 
Auk ofangreindra mælinga hefur verið fylgst mjög nákvæmlega með niðurdælingunni á 
Laugalandi eftir að hún hófst, m.a. með tölvustýrða eftirlitsbúnaðnum.  Fjallað verður 
nánar um niðurdælinguna hér á eftir.  

Tafla 2. Ársmeðalvinnsla og orkuvinnsla Hitaveitu Akureyrar. 



 - 9 - 

3. ORKUVINNSLA 1999 

 
Í töflu 2 eru birtar tölur um ársmeðaldælingu og orkuvinnslu á vinnslusvæðum Hitaveitu 
Akureyrar, ásamt annarri orkuvinnslu, til og með árinu 1999.  Tölur um orkuvinnslu eru 
reiknaðar út frá sömu forsendum og undanfarin ár (Ólafur G. Flóvenz o.fl., 1994b).  
Mynd 2 sýnir síðan vikulega heildarorkuvinnslu, síðustu fimm árin.  Sú mynd sýnir 
samanlagða orkuvinnslu á jarðhitasvæðunum ásamt orkuvinnslu með varmadælum, 
rafskautakötlum og svartolíukatli veitunnar, sem hefur numið um 5 - 8 % af 
heildarorkuvinnslunni þessi fimm ár.  
 
 

 

Mynd 2. Vikulegt meðalafl Hitaveitu Akureyrar síðustu fimm árin.  Slitna línan sýnir 
aflið án varmadælna og rafskauta- og olíukatla. 

 
Taflan sýnir að orkuvinnslan jókst um 1,4% milli áranna 1998 og 1999, eftir að hafa 
aukist verulega (5%) milli áranna 1997 og  1998. Eins og kemur fram í vinnslueftirlits-
skýrslu síðasta árs (Guðni Axelsson o.fl., 1999) þá hefur orkuþörfin á Akureyri í raun 
aukist jafnt og þétt undanfarin ár, en mismunandi árferði valdið því að orkuvinnsla 
Hitaveitunnar hefur ekki aukist eins reglulega.  Þannig olli hagstætt árferði 1997, annars 
vegar, og frekar óhagstætt árferði 1998, hins vegar, stökkinu milli 1997 og 1998.  
 
Ef eingöngu er litið til jarðhitavinnslunnar 1999 sést á töflunni að hún jókst nokkru 
meira en heildarorkuvinnslan, eða um 2,4% frá meðalvinnslu ársins 1998.  Önnur 
orkuvinnsla dróst í raun nokkuð saman þrátt fyrir aukningu í orkuvinnslu með 

varmadælum. Ástæðan er fyrst og fremst minni notkun rafskautakatlanna. Þótt 
orkuvinnsla með varmadælum hafi aukist vantar samt enn talsvert upp á að hún sé 
komin í það horf sem var á árum áður. Samtals var dælt um 131 l/s að meðaltali úr 
jarðhitasvæðunum fimm, sem er nokkurn veginn jafnt því sem upp var dælt 1998.  Hins 
vegar nam heildarorkuvinnslan á þessum svæðum alls um 270 GWh, eða 6 GWh meira.  
Þessi munur á massatöku og orkuvinnslu stafar af meiri vinnslu á þeim svæðum sem 
gefa orkuríkara vatn, og minni vinnslu á orkurýrari svæðum. 
 
Á Syðra-Laugalandi var ársmeðalvinnslan 1999 um 45 l/s, sem er 2 l/s meira en árið 
áður og nálægt 20% meira en árin 1995 - 1997 er vinnslan á svæðinu var í lágmarki.  
Þessi aukning stafar af aukinni orkuþörf á Akureyri.  Á Botni var vinnslan svipuð og 
hún hefur verið lengst af, en árin 1997 og 1998 hafði hún verið um 10% minni.  Árið 
1999 var ársmeðalvinnslan á Laugalandi á Þelamörk um 14 l/s, sem er örlítið meiri 
vinnsla en árin 1997 og 1998.  Á Ytri-Tjörnum jókst vinnslan enn og var hún tæplega 
34 l/s, sem er um 30% meira en vinnslan var árin 1993 - 1995, er hún var einna minnst 
síðasta áratuginn.  Á Glerárdal var vinnslan minni en hún hefur nokkru sinni verið, eða 
aðeins um 9 l/s.  Var það vegna óvenju langs sumarhlés, en það stóð í rúmlega sex 
mánuði.  
 
Auk þess sem kemur fram í töflunni er vatn úr borholum hitaveitunnar á Reykhúsum í 
Eyjafjarðarsveit og Reykjum í Fnjóskadal nýtt til staðbundinnar hitunar. Úr holu RWN-
7 á Reykhúsum var ármeðalvinnslan 2,6 l/s, sambærilegt við það sem verið hefur, auk 
þess sem u.þ.b. 1,5 l/s af frárennslisvatni hafa runnið í holu RW-9 frá því í byrjun 
október 1995. Þá er nettóvinnslan á Syðra-Laugalandi í raun nokkru minni en fram 
kemur í töflunni, vegna þess að heitt vatn er látið renna niður í þær vinnsluholur, sem 
ekki eru í notkun hverju sinni. Er talið að það niðurrennsli jafngildi u.þ.b. 1 l/s að 
meðaltali á ári, líkt og undanfarin ár. Þá má nefna niðurdælinguna á Syðra-Laugalandi, 
sem fjallað verður sérstaklega um hér á eftir. 
 
Til viðbótar orkuvinnslu á jarðhitasvæðunum voru varmadælur, rafskautaketill og 
olíuketill hitaveitunnar nýttir til orkuframleiðslu árið 1999. Líkt og 1998 var afhending 
ótryggrar orku skert nokkuð af hálfu Landsvirkjunar á árinu 1999. Því voru 
varmadælurnar og rafskautaketilinn nýtt aðeins minna en árin þar á undan. Á móti var 
olíuketillinn kyntur nokkuð fyrri hluta 1999. Orkuframleiðsla varmadælanna var þó um 
8,1 GWh á síðasta ári, enda er nýtni nýju dælanna betri en þeirra eldri. Aftur á móti voru 
aðeins framleiddar 5,6 GWh með rafskautakatlinum, sem er með minnsta móti. Fyrri 
hluta árs 1999 framleiddi olíuketillinn svo 1,1 GWh. Heildarorkuframleiðsla Hitaveitu 
Akureyrar árið 1999 var því 285,2 GWh, sem er um 1,4% meiri framleiðsla en árið 
áður, eins og áður segir.  
 
Í vinnslueftirlitsskýrslu síðasta árs var birt endurskoðað mat á vinnslugetu 
jarðhitasvæðanna til ársins 2010 (Guðni Axelsson o.fl., 1999).  Það var nokkuð 
frábrugðið eldri spám, því fyrir hvert svæðanna voru reiknaðar spár fyrir tvö til þrjú 
vinnslutilfelli.  Fyrir öll svæðin var í fyrsta lagi reiknað fyrir tilfelli stöðugrar vinnslu, 
þ.e. reiknað með að svæðið sé nýtt fyrir grunnafl.  Í öðru lagi var reiknað fyrir tilfelli 
með ársveiflu.  Fyrir Glerárdal og Ytri-Tjarnir voru auk þess reiknaðar spár fyrir 
stöðuga vinnslu með sumarhléi.  Niðurstöður þessa mats eru birtar sem tölur um 

vinnslugetu í töflu 2.  Þar er gert ráð fyrir því að svæðin á Botni og Ytri-Tjörnum séu 
nýtt fyrir grunnafl, Glerárdalur sé nýttur með sumarhléi, en Laugalöndin tvö mæti 
árssveiflunni.  Að auki er gert ráð fyrir 10 l/s aukningu í vinnslugetu Syðra-Laugalands 
vegna niðurdælingar og nokkurrar viðbótar í vinnslugetu Laugalands á Þelamörk, vegna 
u.þ.b. 3 l/s niðurdælingar.  
 
Ef vinnsla á einstökum vinnslusvæðum árið 1998 er borin saman við þessar tölur um 
vinnslugetu svæðanna til ársins 2010 (tafla 2) sést eftirfarandi:  Árið 1999 var vinnslan á 
Botni um 95% af vinnslugetunni og á Syðra-Laugalandi um 93%.  Á Ytri-Tjörnum fór 
vinnslan hins vegar um 6% fram úr áætlaðri langtímavinnslugetu.  Glerárdalur var 
nýttur mun minna en áður, eins og nefnt er hér að framan.  Vinnslan þar var aðeins um 
62% af vinnslugetunni.  Varla er ástæða til þess að "spara" Glerárdal svo mikið, því það 
hefur ekki áhrif til aukningar vinnslugetu annarra svæða.  Á Laugalandi á Þelamörk var 
vinnslan 1999 einnig töluvert undir áætlaðri vinnslugetu, eða um 17%.  Árið 1999 var 
samanlögð vinnslan á "gömlu svæðunum", þ.e. svæðunum sunnan Akureyrar, aðeins um 
3% undir áætlaðri vinnslugetu.  Því má segja að ástæða sé til að minnka vinnsluna þar, 
meðan svigrúm er til aukinnar vinnslu á Glerárdal og Laugalandi á Þelamörk.  Dýpkun 
og virkjun holu LÞN-10 á Þelamörk bendir til að þar megi auka vinnsluna töluvert 
umfram vinnslugetuna í töflu 2.  
 

3.1. Vatnsborðsbreytingar 
 
Vinnslu- og vatnsborðsgögn ársins 1999 eru ekki birt hér í heild sinni heldur á 
jarðhitavef Rannsóknasviðs Orkustofnunar. Þar má finna myndir sem sýna þessi gögn 
fyrir hin fimm vinnslusvæði, bæði myndir sem sýna gögn ársins 1999 og gögn ársins 
1998 til samanburðar.  Auk þess eru þar birt vinnslu- og vatnsborðsgögn frá upphafi 
vinnslu fyrir hvert svæðanna og fyrir holu RWN-7 á Reykhúsum.  Þar eru auk þess birt 
gögn um vatnsborð í holum GG-1 á Grísará og HW-9 á Hrafnagili.  Nokkrar myndir eru 
þó birtar hér á eftir tengdar þeim atriðum, sem fjallað er sérstaklega um.  
 
Á vinnslusvæðunum fimm urðu vatnsborðsbreytingar árið 1999 eins og hér greinir:  
 
Hola BÝ-3 hefur verið aðal vatnsborðsholan á Botni síðan mælirör bilaði í holu HN-10 í 
byrjun árs 1994.  Minni sveiflur mældust í vatnsborði á þessu svæði en árin 1997 og 
1998, enda vinnsla úr holu HN-10 stöðugri.  Enn er engan langtímaniðurdrátt hægt að 
greina í fyrirliggjandi vatnsborðsgögnum, sem er í samræmi við núverandi 
hugmyndalíkan jarðhitakerfisins, sem gerir ráð fyrir því að kaldara innrennsli, ásamt 
innstreymi jarðhitavatns af meira dýpi, hafi náð jafnvægi við meðalvinnslu síðustu ára 
(Ólafur G. Flóvenz o.fl., 1996).   
 
Mynd 3 sýnir vinnslu úr holu BN-1, allt frá því nýting holunnar hófst.  Árið 1999 gaf 
holan aðeins um 3,5 l/s, sem er mun minna en áður (um 5 l/s).  Afköst holunnar 
minnkuðu mikið eftir viðgerð dælu vorið 1998, en myndin sýnir að afköstin fóru 
sennilega að dala strax 1996/1997.  Ekki er ljóst hvað veldur þessari afkastaminnkun, 
m.a. vegna þess að ekki eru til vatnsborðsmælingar úr holunni.  Ef um afkastaminnkun 

holunnar er að ræða hefur annað hvort holan sjálf eða einhverjar æðar hennar stíflast.  
Þetta þarf að kanna frekar.  
 
Vatnsborð á Syðra-Laugalandi var mælt í holu LJ-8 fram að því að niðurdæling í holuna 
hófst í september 1997.  Eftir það hefur vatnsborð ýmist verið mælt í holu LJ-5 eða holu 
LN-12.  Vatnsborðs- og vinnslugögn frá svæðinu eru sýnd á myndum 4 og 5.  Vegna 
þess að mismunandi holur hafa verið notaðar til mælinganna er ekki eins hægt um vik 
að meta vatnsborðsbreytingar í jarðhitakerfinu og áður.  Eins truflar það að mælingarnar 
í holum LJ-5 og LN-12 eru ýmist gerðar í dælingu eða ekki.  Þó virðist ljóst að 
vatnsborð á Laugalandi hafi ekki lækkað, eða jafnvel hækkað, eftir að niðurdælingin 
hófst.  Þetta er svo þrátt fyrir það að vinnsla á svæðinu hafi nú aukist um tæplega 10 l/s 
frá 1996.  Vatnsborðsmælingar í holu GG-1 á Grísará styðja þetta, en þar hefur 
vatnsborð staðið í stað, eða jafnvel hækkað, síðustu árin.  Án niðurdælingarinnar hefði 
vatnsborð á Laugalandi (og á Grísará) væntanlega lækkað verulega milli áranna 1998 og 
1999.  
 
Vatnsborð á Ytri-Tjörnum hefur verið mjög neðarlega undanfarin ár (mynd 6) og er 
ástæðan sú að hola TN-4 hefur verið nær stöðugt í gangi frá því í lok sumars 1995.  
Vorið 1997 fór vatnsborð niður í 306 m dýpi í holu TN-2, en vorið 1999 fór það aðeins 
óverulega neðar (308 m), þrátt fyrir aukna vinnslu.  Líklegast er hér einnig um áhrif 
niðurdælingarinnar á Syðra-Lauglandi að ræða.  Líkt og vorin 1997 og 1998 þá hættir 
vatnsborð í holunni að lækka þegar dregur úr vinnslu á Syðra-Laugalandi. Rétt er að 
ítreka að samkvæmt eldri gögnum er vatnsborð um 30 - 35 m neðar í holu TN-4 en 
í holu TN-2, þegar dælt er úr þeirri fyrrnefndu.  Þar af leiðandi má vatnsborð í 
holu TN-2 ekki fara neðar en á u.þ.b. 340 m dýpi, þar sem dælan í TN-4 er nú á 
385 m dýpi.  
 
Ekki var hægt að mæla vatnsborð á Glerárdal á árinu 1999, þar sem vatnsborðsrör í holu 
GÝN-7 bilaði undir lok árs 1998.  Því eru engar upplýsingar um vatnsborðsbreytingar 
ársins 1999 tiltækar, en væntanlega stendur vatnsborð þar tiltölulega hátt vegna lítillar 
vinnslu. Gera þarf við mælirörið í holu GÝN-7 sem fyrst, því samkvæmt 
upplýsingum hitaveitunnar er ekki lengur hægt að mæla vatnsborð í holu GÝ-5.  
Einnig þyrfti að kanna hvort einhver önnur hola á svæðinu gæti nýst sem 
vatnsborðseftirlitshola.  
 
Eftir að vinnsla hófst á Laugalandi á Þelamörk, í nóvember 1994 hefur vatnsborð í holu 
LÞN-11 sveiflast í takt við vinnsluna.  Ekki er hægt að greina neinn langtímaniðurdrátt í 
gögnunum þaðan og vatnsborð virðist ekki lækka þó meðalvinnslan þar hafi aukist milli 
áranna 1998 og 1999. 
 
Líkt og í fyrra eru það greinileg áhrif niðurdælingarinnar á vatnsborð á Syðra-
Laugalandi, auk líklegra áhrifa á Ytri-Tjörnum, sem mesta athygli vekur í 
vatnsborðsbreytingum ársins 1999.  Þar fyrir utan kemur ekkert óvenjulegt fram í 
vatnsborðsbreytingum síðasta árs.   

Þess má geta að síðustu árin koma engir vatnsborðstoppar fram í holu RWN-7 á 
Reykhúsum, en þá hefur mátt tengja sumarhléum á Ytri-Tjörnum.  Er þetta í samræmi 
við það að síðustu árin hefur vinnsla úr holu TN-4 verið nánast óslitin.  
 

 

Mynd 3. Vinnsla úr holu BN-1 á Botni árin 1982 - 1999. 

 

 

Mynd 4. Vinnsla og vatnsborð á Syðra-Laugalandi árin 1976 – 1999 ásamt 
vatnsborði í holu GG-1, Grísará. 

Mynd 5. Vinnsla og vatnsborð á Syðra-Laugalandi árin 1998 og 1999. 

 

 

Mynd 6. Vinnsla og vatnsborð á Ytri-Tjörnum árin 1978 - 1999.  

4. HITI VATNS ÚR VINNSLUHOLUM 

Mánaðarmeðaltöl vikulegra hitamælinga úr einstökum vinnsluholum Hitaveitu 
Akureyrar, allt frá árinu 1981, eru sýnd á myndum á áðurnefndum jarðhitavef. Myndir 7 
og 8 sýna þó þessi gildi fyrir holur HN-10 og LN-12, en það eru einu holurnar sem 
einhverjar breytingar hafa orðið í. Ársmeðalhiti vatnsins úr öllum holunum síðustu átta 
árin er að auki birtur í töflu 3 hér að neðan. Á myndunum og í töflunni eru birt leiðrétt 
gildi, því nokkrum sinnum hefur verið skipt um hitamæla eða aðrar breytingar gerðar, 
sem valdið hafa innbyrðis ósamræmi í mælingunum (sjá viðauka hjá Guðna Axelssyni 
o.fl, 1997). Þess má geta að nú er vatnshiti allra vinnsluholnanna skráður samfellt af 
stjórn- og eftirlitsbúnaði veitunnar.  
 

Tafla 3. Leiðréttur meðalhiti vatns úr vinnsluholum 1992-1998 (°C). 

 
Vinnsluhola 1992 1993 1994 1995 1996 1997 1998 1999 
HN-10 Botni 81,0 80,8 80,5 80,1 79,4 (79,4) 79,3 79,1 
BN-1 Botni 91,3 91,8 91,8 91,3 91,8 91,1 91,4 91,9 
LJ-5 S-Laugalandi 93,9 94,1 94,1 94,1 93,3 92,2 93,4 93,7 
LJ-7 S-Laugalandi  94,8 94,2 94,1 94,3 94,0 94,1 94,6 
LN-12 S-Laugalandi 96,0 95,8 95,8 96,0 96,0 95,8 94,6 94,4 
TN-4 Ytri-Tjörnum 81,1 81,0 80,7 80,6 80,6 (80,5) 81,0 80,9 
GÝN-7 Glerárdal 60,0 60,0 60,0 60,3 60,1 60,0 60,0 60,1 
LÞN-11 Þelamörk   91,1 91,4 90,7 91,1 91,0 90,7 
 
 
Vatn úr holu HN-10 heldur áfram að kólna, en samkvæmt mynd 8 virðist hafa hægt á 
kólnuninni. Talið er að kaldara innrennsli valdi því að grynnstu æðar holunnar hafa 
kólnað með tíma. Mældur hiti vatns úr holu LN-12 er rúmri gráðu lægri síðustu tvö árin 
en hann var til og með 1997. Ekki er að fullu ljóst hvort um raunverulega kólnun sé að 
ræða. Hér gæti verið um ósamræmi í mælingum að ræða, því vatnshitamælingar sem 
gerðar voru í tengslum við niðurdælingarverkefnið benda ekki til svo mikillar kólnunar 
(Guðni Axelsson o.fl., 2000). Einhver kólnun af völdum niðurdælingarinnar er þó ekki 
ólíkleg og reyndar í samræmi við spár þar að lútandi.  
 
Greinileg áhrif niðurdælingarinnar sjást þó í því að hola LN-12 (hola LJ-5 einnig að 
einhverju leyti) er mun lengur að hitna eftir hvort sem er lengri eða skemmri dæluhlé. 
Þetta er væntanlega vegna þess að í dæluhléum er niðurrennsli í holunni, úr efri æðum, 
sem nú hafa kólnað, niður og út í aðalæðar holunnar.  
 
Hiti vatns úr öðrum holum breyttist ekki marktækt á árinu 1999. Það gildir m.a. um holu 
LÞN-11, en því hefur verið spáð að vatn úr henni muni kólna við langtímadælingu 
(Ólafur G. Flóvenz o.fl., 1994a).  
 
Nákvæmar og áreiðanlegar mælinga á hita vatns úr vinnsluholum Hitaveitu Akureyrar 
er afar mikilvægar, til þess að hægt sé að greina breytingar þar á, bæði vegna kaldara 
innrennslis og niðurdælingar. Í ljósi þess er mikilvægt að þeir mælar, sem notaðir eru til 

mælinganna, séu yfirfarnir reglulega og að tryggt sé samræmi milli vikulegu- og 
tölvuvæddu mælinganna.  
 

 

Mynd 7. Hiti vatns úr holu HN-10 á Botni árin 1981 - 1999. 

 

 

Mynd 8. Hiti vatns úr holu LN-12 á Syðra-Laugalandi árin 1982 - 1999. 

5. NIÐURDÆLING Á LAUGALANDI Í EYJAFJARÐARSVEIT 

Niðurdæling bakrásarvatns í jarðhitakerfið á Laugalandi í Eyjafjarðarsveit, sem hófst í 
september 1997, hélt áfram árið 1999. Hún var meginþáttur samvinnuverkefnis, styrktu 
af Evrópusambandinu, sem hafði þann tilgang að sýna fram á að auka mætti orkuvinnslu 
úr lághitakerfum með niðurdælingu. Verkefninu lauk í lok árs 1999, en niðurdælingin 
hefur haldið áfram síðan. Laugaland er fyrsta lághitakerfið á Íslandi þar sem slíkt er 
reynt.  Verkefninu hafa verið gerð ítarleg skil í nýrri lokaskýrslu (Guðni Axelsson o.fl., 
2000) og því verður ekki fjallað nema að litlu leyti um niðurdælinguna hér.  
 
Meginniðurstöður verkefnisins benda til þess að auka megi vinnslu á Laugalandi um 60-
70% þess sem dælt verður niður, án þess að auka niðurdrátt í svæðinu.  Þá er aðeins 
spáð minni háttar kælingu af völdum niðurdælingarinnar, eða á bilinu 1-2°C.  Reikna 
má með að halda megi um 15 l/s niðurdælingu yfir árið, sem samkvæmt niðurstöðunum 
ætti að geta skilað um 10 l/s vinnsluaukningu. Það jafngildir um 24 GWh 
orkuframleiðslu á ári, sem er u.þ.b. 1/4 af núverandi orkuframleiðslu á Syðra-
Laugalandi eða um 8 % af núverandi orkuframleiðslu hitaveitunnar.  Kostnaður við 
framleiðslu þessarar viðbótarorku er lítill, hann er áætlaður um 0,008 evrur/kWh, sem 
svara til um 0,6 ISK/kWh.  
 
Árið 1999 var um 490.000 m3 vatns dælt niður í holu LJ-8, eða um 15,5 l/s að jafnaði.  
Þetta er um 1/3 af því sem dælt var upp úr svæðinu á sama tíma.  

6. EFNAINNIHALD 

Sýnataka og athugun á efnainnihaldi úr vinnsluholum Hitaveitu Akureyrar var með 
hefðbundnu sniði árið 1999. Starfsmaður ROS tók sýni til heildarefnagreininga í byrjun 
apríl og í júlí, október og desember sama ár tóku starfsmenn hitaveitunnar hlutsýni sem 
send voru til greininga á Orkustofnun. 
 
Á jarðhitavefnum eru töflur með niðurstöðum heildarefnagreininga síðustu þriggja ára 
auk efnagreininga á hlutsýnum síðasta árs. Þá er efnastyrkur valinna efna teiknaður sem 
fall af tíma fyrir allar vinnsluholurnar og er þær myndir einnig að finna á vefnum. Hér á 
eftir fer stutt umræða um hvert svæði fyrir sig með hliðsjón af þeim niðurstöðum sem 
birtar eru á vefnum.  
 

6.1. Efnasamsetning vatns í vinnsluholum 
Á árinu 1999 hafa orðið litlar breytingar á efnasamsetningu vatnsins úr holu BN-1  og 
efnastyrkur í vatni úr HN-10 hefur einnig verið nokkuð stöðugur árið 1999 (sjá töflur á 
vef). Náið samspil vinnslu og gæfni æða í vinnsluholum svæðisins, BN-1 og HN-10, 
kemur fram í breytileika í styrk ýmissa efna í holunum og voru slíkar sveiflur áberandi á 
árunum 1997-1998 (Guðni Axelsson o.fl. 1999). Þær mátti rekja til minni vinnslu úr 
HN-10 sem leiddi af sér aukinn styrk efna í þeirri holu en lægri styrk efna í vatni úr BN-
1. Þessar breytingar komu skýrt fram í hlutfalli súrefnisísótópa sem benti til þess að 
æðar í BN-1 sem gefa kaldara og staðbundnara vatn með hærra hlutfall höfðu meira 
vægi en öfugt í holu HN-10. Við stöðuga vinnslu úr báðum holum hefur jafnvægi 
komist á undanfarið ár. 
 
Sýni til heildarefnagreininga var einungis tekið úr einni af vinnsluholum Hitaveitunnar, 
LN-12, á Laugalandssvæðinu á árinu 1999. Úr þeirri holu bárust ROS auk þess tvö 
hlutsýni og eitt hlutsýni úr LJ-7. Niðurstöður greininga á þessum sýnum eru í töflum á 
jarðhitavefnum ásamt eldri heildarefnagreiningum til samanburðar. Þær myndir sem 
teiknaðar hafa verið af styrk efna sem fall af tíma taka einnig til þeirra greininga á 
sýnum frá árinu 2000 sem er lokið (sjá myndir á vef).  
Ekki eru teljandi efnabreytingar á vatni úr holum LJ-05 og LJ-07 en styrkur klóríðs og 
flúoríðs heldur áfram að sveiflast nokkuð sem skýrist af mismunandi styrk þessarra efna 
milli grynnri og dýpri vatnsæða í kerfinu (Guðni Axelsson o.fl., 1993). Í holu LJ-5 má 
þó sjá tímabundna hækkun í styrk magnesíums í hlutsýnum í lok ársins 1998 en sýni frá 
því í febrúar 2000 sýnir að sú hækkun hefur gengið aftur til baka. Styrkur efna í holu 
LN-12 hefur ekki breyst á árinu 1999. Hlutsýni tekið í júlí 1999 sker sig þó úr en það 
hefur verið tekið stuttu eftir gangsetningu og sýnir áhrif kaldara grunnvatns á styrk efna 
(Mynd 9). Kísill er mun lægri í þessu sýni og þetta kemur líka skýrt fram í styrk 
súrefnisísótópa þar sem hlutfallið lækkar. Hitastig vatnsins sýnir einnig að sýnið er tekið 
áður en holan hefur náð jafnvægi. 

Mynd 9. Styrkur kísils sem fall af tíma í holu LN-12, Laugalandi. 

 
 
Efnasamsetning vatns úr holu TN-4 að Ytri-Tjörnum hefur verið stöðug undanfarin ár 
og engar markverðar breytingar hafa orðið á árinu 1999.  
 
Niðurstöður heildarefnagreiningar á sýni úr holu RWN-7 á Reykhúsum auk greininga á 
hlutsýnum eru bornar saman við niðurstöður eldri sýna í töflu á jarðhitavefnum. Á 
myndum sem þar eru einnig birtar má sjá styrk nokkurra aðalefna auk hlutfalls 
súrefnisísótópa sem fall af tíma. Frárennslisvatn sem rennur í holu RW-9 síðan í október 
1996 hefur valdið töluverðri lækkun í styrk kísils (mynd 11) og hitastig vatnsins í 
holunni hefur einnig lækkað lítillega. Styrkur kísils og klórðíðs hefur sveiflast nokkuð 
síðan niðurrennslið hófst og eru þær sveiflur líklega tengdar samspili vinnslu úr holunni 
og magni þess sem rennur í holu RW-7. 

Mynd 10. Styrkur klóríðs sem fall af tíma í holu TN-4, Ytri-Tjörnum 

 
 

 

Mynd 11. Styrkur kísils sem fall af tíma í holu RWN-7, Reykhúsum. 

Engar marktækar breytingar hafa orðið á efnasamsetningu vatns úr vinnsluholu 
Hitaveitunnar í Glerárdal, GYN-7. Tafla á jarðhitavef sýnir niðurstöður efnagreininga á 
einu heilsýni og einu hlutsýni frá 1999 auk eldri greininga til samanburðar. Myndir sem 
sýna breytingu efnastyrks nokkurra efna með tíma eru einnig aðgengilegar á vefnum. 
 
Á árinu 1999 voru tekin þrjú hlutsýni og eitt heilsýni úr vinnsluholu hitaveitunnar á 
Þelamörk, LÞN-11. Töflu með niðurstöðum efnagreininga og myndir sem sýna 
breytingu efnastyrks með tíma er að finna á jarðhitavefnum. Efnasamsetning vatns úr 
LÞN-11 hefur síðan vinnsla hófst 1992 sýnt stöðug merki um yfirvofandi kólnun vegna 
innstreymis kaldara grunnvatns í kerfið. Lækkun í styrk kísils, klóríðs og flúoríðs má 
rekja til slíks innstreymis. Á síðasta ári hefur heldur dregið úr þessum áhrifum og 
breyting milli 1998 og 1999 er ekki marktæk fyrir mörg efnanna. Það bendir til þess að 
jafnvægi sé að nást milli aðstreymis úr heita og kalda hluta jarðhitakerfisins. 
Útreiknaður kalsedónhiti er teiknaður með mældum hita á mynd 12 og þar sést að 
kalsedónhiti fer enn lítillega lækkandi. Styrkur magnesíums hefur mælst nokkuð hár í 
vatni úr holu LÞN-11 en markverð hækkun hefur ekki orðið síðastliðin ár. Í febrúar 
1999 og aftur í mars 2000 urðu snöggar breytingar í styrk kísils og magnesíums í 
vinnsluholunni að Þelamörk en í báðum tilvikum var unnt að rekja það til niðurrennslis í 
rannsóknarholur á svæðinu (Bjarni Gautason og Steinunn Hauksdóttir, 2000). 
 
 

 

Mynd 12. Mældur hiti og útreiknaður kalsédónhiti í holu LÞN-11, Þelamörk. 

6.2. Leiðnimælingar 
Á jarðhitavefnum eru birtar myndir sem sýna niðurstöður vikulegra leiðnimælinga á 
árunum 1993-2000. Á mynd 13 má sjá slíka mynd fyrir holu TN-4 á Ytri-Tjörnum. Á 
myndinni eru einnig sýndar niðurstöður leiðnimælinga ROS sem eru gerðar u.þ.b. 
ársfjórðungslega. Reglulega hefur þurft að skipta um nema í leiðnimæli hitaveitunnar 
þar sem gildi hafa farið hækkandi með tíma, en þá hækkun hefur ekki verið hægt að 
staðfesta með mælingum ROS á leiðni eða efnum í jarðhitavatninu. Þegar skipt var um 
nema í lok árs 1999 tókst ekki að staðla hann til samræmis við eldri greiningar og því 
kemur fram tilfærsla þar sem leiðni mælist nú lægri en áður. 
 
Tilgangur vikulegra leiðnimælinga er að greina breytingar á rafleiðni vatns úr 
jarðhitakerfum, en þær má oft rekja til innstreymis kaldara grunnvatns og veldur það 
meðal annars lækkun í leiðni. Þrátt fyrir fyrrnefnt rek í mældri leiðni er hægt að nota 
mælingarnar til að nema snöggar breytingar á samsetningu vatnsins og bregðast þá við 
með frekari sýnatöku. Til þess að leiðnimælingar séu nothæfar sem viðvörunartæki er 
nauðsynlegt að mælingarnar séu skoðaðar í samanburði við aðrar mælingar, eins og 
vatnsborðsmælingar, sem fyrst eftir að þær eru framkvæmdar. 
 
 

 

Mynd 13. Leiðnimælingar ROS og HVA í holu TN-4 á Ytri-Tjörnum. 

6.3. Umræða 
Í heild sýna efnagreiningar að efnasamsetning vatns á vinnslusvæðum hitaveitunnar er 
býsna stöðug á Laugalandi, Ytri-Tjörnum og Glerárdal og hægt hefur á breytingum á 
Botni. Hins vegar eru enn í gangi stöðugar breytingar á Þelamörk sem fylgjast þarf 
grannt með.  Núverandi fyrirkomulag efnaeftilits virðist vera hentugt til að gefa 
nauðsynlegar upplýsingar, þótt e.t.v. mætti að ósekju fækka hlutsýnum af Glerárdal og 
Ytri-Tjörnum en fjölga á móti sýnum frá Laugalandi til að fylgjast með áhrifum 
niðurdælingarinnar  og frá Þelamörk vegna aukinnar vinnslu og innstreymis á kaldara 
vatni í jarðhitakerfið. Jafnframt er rétt að stefna að því að niðurstöður úr vikulegum 
leiðnimælingum verði birtar á jarðhitavefnum jafnóðum og þær eru gerðar þar sem 
fylgst verði með breytingum og við þeim verði brugðist með frekari sýnatöku. Þetta 
mætti gera með því að búa til sérstakt innsláttarforrit þar sem starfsmenn hitaveitunnar 
gætu slegið gögnin beint inn á jarðhitavefinn. 

7. ORKUBÚSKAPUR 

Í töflu 4 eru gefnar ýmsar upplýsingar um orkubúskap hitaveitunnar á árinu 1999. 
Þessar upplýsingar eru jafnframt birtar á jarðhitavefnum og þar er einnig gerð grein fyrir 
því hvernig hinar ýmsu stærðir eru reiknaðar út. Mynd 14 sýnir yfirlit um orkuvinnslu 
hitaveitunnar frá 1981 til 1999 og áætlaðan orkumátt veitunnar til ársins 2010 
samkvæmt nýjustu forðafræðilíkönum.  Jafnframt eru sýnt hvernig orkunotkun mun 
vaxa í framtíðinni miðað við árlegan 1% og 2% vöxt í orkuþörf. Loks er sýnd lína sem 
sýnir 85% af orkumætti veitunnar en ekki er talið ráðlegt að ársmeðalnotkunin fari yfir 
þá línu vegna hættu á að til aflþurrðar geti komið í kuldaköstum síðla vetrar. Matið á 
orkumætti veitunnar hefur verið hækkað talsvert frá síðasta ári í kjölfar góðs árangurs af 
borun holu á Þelamörk. Sú viðbót sem talið er að þessi nýja hola gefi er einungis gróf 
ágiskun byggð á skammtímadælingu úr holunni og ber því að taka með mikilli varúð.  
Mynd 14 sýnir að miðað við ofangreindar forsendur ættu núverandi orkugjafar að anna 
eftirspurn til ársins 2008 miðað við árlegan 1% vöxt í orkuþörf en til 2004 ef vöxturinn 
verður 2% á ári. 
Vinnslusaga nýju holunnar eftir fyrsta árið og forðafræðileg hermun hennar  munu 
væntanlega gefa áreiðanlegra mat undir árslok 2001. Þá sýna myndir 15 og 16 hvernig 
orku- og massaflæðið var um dreifikerfi veitunnar árið 1999. 
 
 

 
Mynd 14.  Súlurit sem sýnir þróun orkubúskapar HVA frá 1981 til 1999 og líklega 

þróun fram til 2010. Æskilegt er að árleg  orkuvinnsla fari fram úr 85% af 
orkumætti veitunnar til að forðast hættu á aflþurrð á vetrum. 

Tafla 4. Yfirlit um ýmsa þætti varðandi orkubúskap Hitaveitu Akureyrar. 
Orkuframleiðsla  GWst  
 Jarðhitasvæðin í Eyjafjarðarsveit 232,4 80,2% 
 Glerárdalur 10,5 3,6% 
 Laugaland á Þelamörk 32,2 11,1% 
 Varmadælur 8,1 2,8% 
 Rafskauta- og olíukatlar 6,7 2,3% 
 Heildarorkuframleiðsla1 289,92 100% 
Varmaorkunotkun    
 Dreifikerfi á Akureyri 239,1 82,3% 
 Heildarnotkun í Eyjafjarðarsveit 22,2 7,6% 
 Notkun í Glæsibæjarhreppi 10,2 3,5% 
 Eigin notkun í Eyjafjarðarsveit 7,0 2,4% 
 Orkutap í aðveitukerfi2 12,1 4,2% 
 Heildarorkunotkun 290,7 100,0% 
Raforkunotkun    
  kWst  
 Dælur í Eyjafjarðarsveit 5.046.120  
 Niðurdæling 412.440  
 Dælur á Akureyri 1.234.997  
 Dælur á Þelamörk 652.320  
 Varmadælur 1.786.200  
 Rafskautakatlar 5.603.000  
 Raforkunotkun alls 14.735.077  
Bakrásarvatn    
 Endurheimt bakrásarvatn  40,9 l/s  
 Meðalhiti bakrásarvatns (ágiskað) 27°C  
    
Íbúafjöldi    
 Akureyri 15.139  
 Eyjafjarðarsveit 960  
 Glæsibæjarhreppur 245  
 Samtals 16.344  
Akureyri    
ýmsar upplýsingar Rúmmál hitaðs húsrýmis3 3.658.400 m3  
 Aukning í hituðu húsrými frá fyrra ári 30.000 m3  
 Orkuframleiðsla á íbúa   kWst/íbúa 17.504  
 Rúmmetrar vatns á íbúa á ári 286  
 Orkuframleiðsla á rúmmetra húsnæðis 78,20 kWst/m3  
 Rúmmetrar vatns á rúmmetra húsnæðis  1,28  
Orkuverð án vsk    
 Fastagjald í árslok 8.460 kr  
 Rúmmetragjald í árslok 103 kr/m3  
 Meðalorkuverð á framleidda kWst4 1,70 kr  
 Meðalrúmmetraverð út á dreifikerfið 103,39 kr  
Veðurfar  1999 1981-1999 
 Ársmeðalhiti (°C) 3,60 3,52 
 Meðalvindur (hnútar) 9,50 8,76 
 Vindleiðréttur meðalhiti 0,22 0,24 
 
                                                   
1 Reykhús meðtalin 
2 Mjög ónákvæmar tölur 
3 Á Akureyri, í Eyjafjarðarsveit og í Glæsibæjarhreppi 
4 Heildarorkusala í krónum á hverja framleidda kílówattstund 

Mynd 15. Heildarorkuflæði um dreifikerfi Hitaveitu Akureyrar árið 1999. Tölurnar 

sýna orkuna sem unnin var úr jarðhitasvæðunum og þá sem framleidd var 
með öðrumhætti og hvernig hún dreifðist um kerfið.  

 

Mynd 16. Heildarmassaflæði um dreifikerfi Hitaveitu Akureyrar árið 1999. Tölurnar 
sýna heildar-rúmmetrafjölda sem dælt var úr jarðhitasvæðunum og hvernig 
þeir dreifuðst um kerfið. 

